
Дзеючыя асобы:
1. Вядучы-гусляр (апрануты ў доўгую льняную кашулю, з белаю сівою барадой і сівымі валасамі, у руках – гуслі)

2. Першы і другі чытальнікі (апранутыя спачатку ў старажытнае адзенне, потым - у нацыянальнае адзенне)

3. Трэці і чацвёрты чытальнікі (апранутыя ў вайсковае адзенне часу Вялікай Айчыннай вайны, потым – у нацыянальнае адзенне)

4. Кастусь Каліноўскі (апрануты ў адзенне 19 ст.)

5. Жанчына-Беларусь (апранутая ў чорны плашч, за спіной – белыя крылы ў час першага выхаду)

6. Рагнеда (апранутая ў старажытнае жаночае адзенне)

7. Еўфрасіння Полацкая (у манашаскім уборы)

8. Марыся (у жаночым адзенні 19 ст.)

9. Маці салдата (у чорным адзенні, на галаве – чорная хустка)

10. Дзве дзяўчына-беларусачка (у нацыянальным уборы)

11. Дачка (у нацыянальным уборы)

Афармленне сцэны: 

У цэнтры сцэны – партрэтная рама (на вышыню чалавечага росту), з левага і правага бакоў ад яе – вялікія стэнды, на якіх – фота, малюнкі, на якіх адлюстраваны выдатныя беларускія жанчыны. Сцэна ўпрыгожана сімваламі зла і дабра адпаведна злева і справа. Чытальнікі, вядучы выходзяць з-за куліс. Жаночыя вобразы з’яўляюцца ў партрэтнай рамцы. 
Мэты правядзення мерапрыемства:

· абудзіць нацыянальную самасвядомасць, імкненне ведаць гісторыю і культуру Беларусі;

· выхоўваць павагу да жанчыны, захапленне лёсамі выдатных беларускіх жанчын, усведамленне ролі жанчыны ў сучасным жыцці;

· развіваць творчыя здольнасці юнакоў і дзяўчат, далучаць іх да актыўнага ўжывання роднай мовы ў сферы зносін.

Музыка. Уваходзіць вядучы ў касцюме гусляра.

Вядучы:

Праз вечнасць ідзе жанчына,

Праз вечнасць у зорны шлях.

Праз вечнасць ідзе жанчына

І след пакідае ў вяках.

Ідзіце шляхом жанчыны,

Асветленым ў зорны свет.

Шляхом ідучы адзіным,

Малюйце жанчыны партрэт.

Музыка. У партрэце з’яўляецца і выходзіць з-за яго Жанчына-Беларусь:

Я – Беларусь... Я – чорная зямля...

Я – маці ўсіх дзяцей маіх.

І ўсіх гасцей, што прыйдуць з добрым словам

На берагі маіх празрыстых рэк.

Нямнога, пэўна, знойдзецца такіх,

Што злом мяне ўспомняць,

Толькі тыя,

Што смерць праносілі ў мае палі

І зараз спяць на дне маіх курганаў.

Я – перад вамі... Паглядзіце... Рукі...

Стагоддзі працы шрамамі на іх.

Я – у чорным, але быць бы мне у барвяным

Ад рэк крыві, што працяклі па мне...

Якой была я светлаю дзяўчынай!

У каралях арабін, ва ўборы ясным

З зялёнага атласу і ў сапфірах

Маіх азёр бязмежных і крыніц...

І вось я скінула свае ўборы

І чорны плашч усклала. У соты раз

Але ў бясконцых страшных бедах

Не апусціла я сваіх вачэй.

Вы, што глядзіце зараз мне ў зяніцы,

Вы, светлыя, вы, добрыя, вы, дзеці

Вялікія мае.

Павінны ведаць паданні краю.

Вось, вазьміце крылы, (здымае з плячэй і кладзе каля ног крылы)

Якія вас туды перанясуць.

Выходзяць чытальнікі ў касцюмах старажытнасці. Гучыць музыка.

Першы чытальнік:

Праз стагоддзі з сівізны зямной,

Праз смугу пажарышчаў далёкіх

Постаці ўстаюць перада мной,

Што ідуць ў свет з былін высокіх.

Вось яны ідуць, князі мае,

Рагвалод стары і ўсе нашчадкі.

Наш народ ім славу ўздае

За дзяржавы роднае пачаткі.

Другі чытальнік:

Пра іх песень складзена ужо шмат

І яны авеяны ў легендах.

Як жывое памяці набат

З імі крочыць родная Рагнеда.

Ты з маленства ведала сябе,

Вырасла прыгожаю князёўнай.

Паважаць людзей і бачыць свет

Змалку навучылася па-роўну.

Першы чытальнік:

Але хмару чорную бяды

Шчэ ў юнацтве стрэла ты на небасхіле.

То не Бог караў, а будучы святы

Гімн спяваў насіллю, злу і сіле.

У партрэце з’яўляецца дзяўчына ў касцюме Рагнеды. Гучыць музыка. Дзяўчына выходзіць з партрэта:

Бацька, маці, мілая сям’я!

Сэрца не стрывае д’ябла песні.

Дзе ты, як ты, родная зямля?

Краю не ўзрадзіцца на прадвесні.

Божа! Дзе твая высокая рука,

Што карае грэх зямны вялікі?

Гневу, помсты, прыкрасці рака

Да нябёсаў хай ляціць у малітве.

Там, дзе праўда ёсць, няма граху.

Хай даруе неба, Бог даруе.

Не, не ён над вылюдкам руку

Кары ўзніме, а сама ўзніму я.

Чаму збыцца: праўда або смерць?

Востры меч не па жаночай сіле.

Не прыдзецца на зямлі сівець,

Адпачну ад гора ў магіле...

Але сэрца задрыжыць і ў таго,

Хто б на смерць адправіў пакаленні,

Калі перад ім яго дзіцё

Са слязамі ўпадзе на калені...

Цяжкі лёс, як камень у грудзях,

Цягне, ды шукаю я збавення.

І па родных змалку мурагах

Крочу зноў насустрач дня імгненням.

Дзе ж той праўды зараз запытаць?

Для каго і жыць, у што і верыць?

Ці, каб лёс прадоўжыць, завітаць

Мо хіба ў святога храма дзверы?

Я малілася Хрысту, але

Не таму малілася я Богу,

Што паслаў хрысціцеля зямлі

Ў вобразе Уладзіміра “святога”.

У мяне ў сэрцы свой быў Бог,

Што даруе праўду і свабоду.

Пра яго, чуваць ажно здалёк,

Звоніць звон святы ўсяму народу.

Выходзіць першы чытальнік. Становіцца каля Рагнеды:

Так, Рагнеда, гордая дачка,

Пражыла жыццё ты не пустое.

І, як веры шчырая рака,

У свет плывеш народнаю святою.

Выходзіць другі чытальнік. Становіцца каля Рагнеды:

Праз стагоддзі з сівізны зямной,

Праз смугу пажарышчаў далёкіх

Ты сапраўднай спадчыны дачкой

Ад дзядоў – да ўнукаў у сэрцах многіх.

Выходзяць разам з Рагнедай. Гучыць музыка. На сцэну выходзіць вядучы-гусляр:

Ідзе жанчына праз вечнасць...

Які абярэ яна шлях?

Каму захавае вернасць?

У чыіх застанецца днях?

Крочыць жанчына, імя

Якой мы забудзем наўрад.

Сустрэньцеся – Еўфрасіння.

Гучыць зноў, як звон, як набат.

У партрэце з’яўляецца дзяўчына ў касцюме Еўфрасінні Полацкай. Гучыць музыка. Дзяўчына выходзіць з партрэта:

Забыць сваё імя, дзе корань роду слаўны?..

Няпраўда! Я твая ўнучка, Усяславе!

Ды годнасці маёй давеку не дакажуць,

Што найслаўнейшы той, хто мае тытул княжы.

Чакаюць: бацькаў двор і мне пасагам стане.

І кроку не ступіць за пышнымі сватамі.

Гандлюючы сабой, з уласнай чэсцю згодна,

Няўжо мне быць рабой для памнажэння роду?

Жаніліся дасюль, ішлі далёка замуж.

А справы іх каму? А дзе сягоння самі?

І гіне першым той, хто ўзніме меч на брата

Рукою здрады той, не толькі ў полі ратным.

На іхняй справе – тлен, прарошчаны вякамі.

Імя іх не ўзнясе і намагільны камень.

Ды кажны задрыжыць сваёй душою сподняй

У найапошні міг прад воляю гасподняй...

Для іх дзяцей сляпых, для іх нямых унукаў,

Што зведаюць нябыт і чорны дзень прынукі,

Я знаю, што зраблю перад судом суровым:

Я славу зберагу, я прынясу ім Слова!

Еўфрасіння знікае ў партрэце. Музыка. Выходзіць першы чытальнік:

Гады дазволаў межы абкасілі.

Падумаць пра духоўнасць самы час...

І фрэскі прападобнай Еўфрасінні (паказвае на выявы, размешчаныя на сцэне)

Зірнулі праз імжу вякоў на нас.

І дабрыню пасеялі наўкола,

Бо колькі можна ў прыцемках гібець!

І людзі пачалі на стольны Полацк,

Як на анёла светлага, глядзець.

Другі чытальнік:

Вякі,

Нібы туман наддзвінскі, сіні,

Сплылі за перакаты на спакой...

Ускрыліла над зямлёю Еўфрасіння

Асветніцай. Пакутніцай. Святой.

Чытальнікі выходзяць са сцэны. Пад музыку выходзіць вядучы-гусляр:

Вы такая прыгожая, пані...

Вы княгіня блакітных лугоў...

У якога паэта чыталі

Пра сваю незямную любоў?

Чарадзеку якую пыталі

Пра свой будучы казачны лёс?

Вы такая багатая, пані,

Вецер вам падарункі прынёс.

Выходзяць чытальнікі. Музыка.

Першы чытальнік:

Жанчына! Яна натхняла паэтаў і змагароў.

Як сімвал жывы, стаяла

У сэрцах служак і цароў.

Другі чытальнік:

Як сімвал любовь і веры,

Кахання і дабрыні...

І несла пакутам з даверам

Нядоўгія сваі дні.

Да іх далучаецца вядучы-гусляр:

Час ідзе няўмольны,

Бяжыць за векам век.

І мелюць часу жорны.

Прыгледзься, чалавек.

Стагоддзе за стагоддзем,

Іх дзевятнаццаць тут.

І з Беларуссю пройдзе

Тут побач просты люд.

Знікаюць за сцэнай. Музыка. Выходзіць Жанчына-Беларусь:

Вы ўявіце, што сягоння, зараз

Выходзяць лепшыя сыны змагацца.

І рог гучыць, і раўкаюць гарматы.

І мужыкі, што верылі спачатку

Ў цара, цяпер за лепшымі ідуць.

Узняўшы вілы ў зарыва... І гэта

Зрабіў адзін зх сыноў маіх, Кастусь.

Сын той зямлі, што несла крыж пакуты.

Жанчына сядае на сцэне на прыступкі. Выходзіць юнак у касцюме Кастуся Каліноўскага. Чытае з ліста:

Марыська чарнабровая мая,

Дзе шчасце-доля ясная твая?

Усе прайшло і не збылося ў часе,

Адна страшэнна горыч засталася.

І каменем на сэрца смутак лёг.

Калі ўжо нас за нашу праўду Бог

Пачаў караць і з вісельняй у згодзе

Нам прападаць прызначыў пры ўваходзе

У вечны сад, то мы хутчэй загінем,

Чым скардзіцца пачнём на марны лёс,

Хутчэй ад шчасця і саміх нябёс

Адмовімся, а праўды не пакінем.

Кастусь далучаецца да Жанчыны-Беларусі, сядае на прыступкі. Музыка. У партрэце з’яўляецца дзяўчына ў касцюме Марысі, каханай Кастуся Каліноўскага. Выходзіць з партрэта:

“... галубка... чарнабровая мая... мая галубка...

Галубка... чарнабровая мая...мая галубка...”

О Божухна неміласэрны!.. Костусь!..

Не па свайму мя не абраў ты росту.

Не па свайму. Ты дужы. Я слабая.

Ты смерць прыняў за ўвесь гаротны люд.

А я адно табой была жывая.

А мне адзіна ты быў сонцам тут.

Цябе няма – і сонца мне пагасла.

І не сарваць бязлітаснай пятлі

Цяперка з долі і маёй уласнай,

Як з долі нашай роднае зямлі.

Шторанку б’юць па сэрцы барабаны:

Я зноў на плошчы думкамі ў гурбе,

Дзе ў кожным новым вязні дацкаваным

Кат зноў і зноў, зноў вешае – цябе!

Кастусь! Кастусь! Саколе мой адзіны...

Паглянь з-пад зорак на Варшаўскі шлях,

Як тысячамі гоняць пабрацімаў

На катаржную згубу ў кайданах.

Я знала: шчасце наша немагчыма,

Пакуль лютуе самаўладства гнусь.

Тваёй любоўю, верай і Айчынай

Адна была жанчына – Беларусь.

Кастусь! Кастусь! Няўжо не збыцца мроі,

Няўжо дарма жывіла люд яна:

Каб не ўнямелай наймічкай – сястрою

Суседкам стала наша старана?!

Каб разам з імі знебыла галечу,

Нароўні годна свой вяршыла лёс,

Каб ані пан, ні цар не смеў калечыць

Душы не анямелае ад слёз.

Гараць, гараць двары, сялібы, вёскі,

Паўсюль балюе царскі глум і здзек,

Сціскае грудзі пах крыві і воску,

І ўжо няўцям, дзе звер, дзе чалавек...

Музыка. Усе выходзяць са сцэны. На сцэну ўвахлдзіць вядучы-гусляр:

Праз вечнасць ідзе жанчына –

За ёю, прад ёю – гады.

Не ведаючы спачыну,

З табой і са мной заўсягды.

Пакуты, нястачы і голад,

Вайны ліхалецце і страх.

Стагоддзя дваццатага холад

Цяпер застанецца ў вяках.

Да яго далучаюцца чытальнікі ў вайсковай форме.

Трэці чытальнік:

Калі назад я азірнуся

На дні пакут, на дні нястач,

Як воблака, над Беларуссю

Зноў праплыве жаночы плач.

Чацвёрты чытальнік:

Любоў жаночая святая

Узыдзе яснаю зарой

Над фронтам, што крывёй сцякае,

Над партызанскаю зямлёй.

Становяцца па абодва бакі партрэта, у якім з’яўляецца дзяўчына ў касцюме Маці салдата:

Сівелі азёры з бяды і адчаю,

Чарнелі ад гора крывавага дня.

Крычала ў бяспамяцці, білася чайка:

У небе гарэла яе чайчаня...

Пра што ён думаў у баі няроўным?

Душыла хіжа свастыка зямлю,

Расхлістаную, да пакуты родную...

Пра што ён думаў у баі няроўным?

Фашысцкія знішчальнікі, як восы,

Па двое наляталі на яго.

О, неба, неба, стань ты смертаносным

Для подлага захопніка твайго!

І помстай азываліся нябёсы

За руйнаваны беларускі дом –

Палалі танкі на шашы між сосен

З-пад ног чужынцаў вырываўся дол.

Даруй, матуля! Некалі было

Цябе згадаць бязвусаму салдату:

Радзіму б засланіць сваім крылом!..

Падлічваць Перамога будзе страты...

Сівелі азёры з бяды і адчаю,

Чарнелі ад гора крывавага дня...

Віецца з журбой незабыўнаю чайка:

У небе згарэла яе чайчаня. (фанаграма крыку птушкі)
Маці знікае з партрэта.

Трэці чытальнік:

У час атакі ці ў шпіталі

Успомніць сцішаны салдат

Пра вочы, што яму шапталі:

- Прайдзі жывым праз куляў град.

Чацвёрты чытальнік:

У лесе ўспомняць партызаны

Пра вас, як пра цяпло вясны.

Паклон вам, Тэклі, Марфы, Ганны.

За ўсё, за ўсё паклон зямны.

Гучыць музыка. Чытальнікі пакідаюць сцэну. Выходзіць Жанчына-Беларусь:

За плячыма ў мяне – курганы, валатоўкі,

Плінфа звонкая храмаў, муры, камяні...

Столькі смутку і веры нязломнае столькі

У дапытлівым позірку строгай радні.

Той радні, у якой нават слова забралі

І тапталі яе, аж касцей чуўся хруст.

Ды як рунь на палетках нашчадкі ўставалі,

Кліч над светам не моўкнуў: “Жыве Беларусь!”

Будзіць дзень малады крэўнай долі званіца,

Асвячоная потам, слязой землякоў.

Што было, тое чуецца, бачыцца, сніцца,

Бо не сорок гадоў мне, а дзесяць вякоў.

Жанчына-Беларусь пакідае сцэну. Музыка. Выходзяць першы і другі чытальнікі ў нацыянальных касцюмах.

Першы чытальнік:

Як тут спеўна, шчыра і гасцінна!

Толькі ў белай рамцы на сцяне

З добрага мінулага дзяўчына

Сумна пазірае на мяне.

Другі чытальнік:

Адчуваю зноў сяброў плячыма,

Зноў ляціць у вечнасць ціхі снег.

І дзяўчына з добрымі вачыма

Сумна пазірае на мяне.

Адыходзяць і садзяцца не прыступкі. У партрэце зхяўляецца дзяўчына ў нацыянальным уборы. Музыка. Выходзіць з партрэта.

                    Ты пакліч мяне. Пазаві.
                    Там заблудзімся ў хмельных травах.
                    Пачынаецца ўсё з любві,
                    Нават самая простая ява.
                    І тады душой не крыві
                    На дарозе жыцця шырокай.
                    Пачынаецца ўсё з любві –
                    Першы поспех і першыя крокі.
                    Прыручаюцца салаўі,
                    І змяняюцца краявіды
                    Пачынаецца ўсё з любві –
                    Нават ненавісць і агіда...
                    Ты пакліч мяне. Пазаві.
                    Сто дарог за маімі плячыма.
                    Пачынаецца ўсё з любві.
                   А інакш і жыць немагчыма.

Усе пакідаюць сцэну. Выходзіць вядучы-гусляр:

Дюбіце жанчыну так,

Як яна вас заўсёды любіла.

Шануйце жанчыну так.

Каб каханне яе не астыла.

Кахайце жанчыну так,

Каб яна вас штовек не забыла.

Ідзіце з жанчынай у знак,

Што жыццё вас благаславіла.

Далучаецца трэці чытальнік у нацыянальным касцюме:

А жанчына, як на іконе,

На руках трымае дзіця.

Завіток лагодны ля скроні –

Вось яна, прыгажосць жыцця.

Перад гэтай вялікай тайнай

У паклоне схіліўся свет.

Ёй прысвечаны незвычайны,

Самы вытанчаны санет.

У партрэце з’яўляецца дзяўчына-дачка. Музыка. Выходзіць з партрэта:

Быць разам выпадае нам так мала,

Забудзь трывогу вечную сваю.

Прыляж, мая натомленая мама,

Як некалі ты мне, табе спяю.

Задрэмлюць веі над вачыма карымі.

Не дам упасці і парушынцы я.

Сустрэнься ў сне з сабой, мая ласкавая.

З вясной сваёю, любая мая.

Любоў нябёсы над табой трымае,

Любоўю зораць дні ў тваім акне.

Прыляж, мая ўсмешлівая мама,

Спяю табе. Як ты спявала мне.

Задрэмлюць веі над вачыма карымі.

Не дам упасці і парушынцы я.

Сустрэнься ў сне з сабой, мая ласкавая.

З вясной сваёю, любая мая.

Хоць кропля з абяцанага нам маем

Збываецца праз золкія гады.

Пряляж, мая задумлівая мама.

Спяю табе, як мне спявала ты.

Задрэмлюць веі над вачыма карымі.

Не дам упасці і парушынцы я.

Сустрэнься ў сне з сабой, мая ласкавая.

З вясной сваёю, любая мая.

Чацвёрты чытальнік:

Як стрэл:

Заплакала дзіця...

І так зрабілася няўтульна.

І гэты плач у сэрца куляй...

А сонца свеціць так спакойна,

Наперад час ляціць няўмольны,

Імчыцца ў бездані планета,

І пра каханне ўсе паэты.

...Але ж заплакала дзіця.

Выходзіць дзяўчына ў нацыянальным касцюме:

                          I падкажа мне сцяжыну гром

                          I яго бурчання адгалоскі.

                          Я ўвайду ў забыты Богам дом

                          На краёчку апусцелай вёскі.

                          Колькі спеўных верасняў сплыло,

                          Колькі белых адшумела маяў...

                          Ў доме гэтым ціша і цяпло

                          I утульна – болей не бывае!

                          Ацішэю. Што там да размоў!

                          На краі самотнае пяшчоты

                          Не баіцца цётухна грамоў,

                          Як і не баіцца адзіноты.

                          Тэпае ад печы да стала,

                          На партрэты дзетак пазірае.

                          (Вось і ўсіх вачамі абняла!)

                          Час такі – што лепей не бывае.

                           Час такі – да хуткасцяў ахвоч,

                           Нават з мёдам – часта несалодкі.

                           Малітоўны погляд карых воч

                           Моны Лізы? Не, палескай цёткі!

                           Ах, дзянёчкі, дзетачкі, гады, –

                           Дзе ж яны, світальныя такія?

                           Два вядры, паўнюткія журбы.

                           Два стагоддзі: космас і Марыя.

Трэці чытальнік:

І ўзвысіцца род чалавечы

Пад прасторай зямнога быцця –

На руках у жанчыны – вечнасць,

На руках у жанчыны – дзіця.

Далучаюцца першы і другі чытальнікі.

Першы чытальнік:

Я прыходжу сюды, як прыходзяць за верай,

І гляджу на партрэт у маўклівай мальбе. (паказвае на партрэт)

Я зайздрошчу сваім ненапісаным вершам.

Тым, што мусілі быць для цябе, пра цябе.

Другі чытальнік:

У вавёрчыным коле ад’ездаў, прыездаў

Я сябе палавініў, нібы спарыша,

Па-за рамкай акна – неба чыстая бездань.

Па-за рамкай партрэта – спакою не знае душа.

Трэці чытальнік:

Не губляешся ты між пейзажаў і твараў,

Між маіх мітусліва пражытых гадоў.

І глядзяць твае вочы няздзейсненай марай,

І плывуць мае дні за вадой, за вадой.

Іграе музыка. Праз партрэт выходзяць жанчыны. Іх сустракаюць чытальнікі.

Першы чытальнік:

Не гартаў я фаліянтаў пажаўцелыя старонкі,

Не шукаў пра вас паданняў,

Пыл стагоддзяў не страсаў.

Чуў я змалку плач ваш горкі,

Чуў я смех ваш срэбразвонкі,

Беларускія жанчыны – неўміручая краса.

Другі чытальнік, трымаючы за рукі Рагнеду і  Еўфрасінню:

Гордасць, пэўна, узялі вы ў Рагвалодавай Рагнеды,

Дум ясноту Еўфрасіння, пэўна, у спадчыну дала.

Кроў всвавольных крывічанак бунтавала вас у бедах –

Пакідалі вы святліцы, бралі ў рукі вы булат.

Трэць чытальнік, трымаючы за рукі Вольгу і Марысю:

Колькі вы пакут зазналі –

Не зазнаў ніхто на свеце!

Кветкі браткі, вашы слёзы,

Прарасталі па лясах,

Сек няшчадна вам абліччы

Ліхалеццяў снег ды вецер,

А не звяла, не змарнела

Ваша гордая краса.

Чацвёрты чытальнік, трымаючы за рукі Маці і Дачку:

Вы зазналі дым і попел,

Спусташэнне лютых войнаў.

Хлеб з бядою-лебядою,

Лёс салдаткі-ўдавы;

Вы трывожна сустракалі

Век дваццаты неспакойны,

Не схілялі ў час нашэсцяў

Непакорнай галавы.

Выходзяць вядучы-гусляр і Жанчына-Беларусь. Вядучы:

Вам знаёмы кроў і порах,

Партызанскія сцяжыны,

Помсты жар у сэрцах дорбых,

Дзе каханню слёзы віць;

Вы на смерць ішлі без страху,

Беларускія жанчыны,

У імя Радзімы светлай,

Міру,шчасця і любві!

Гучыць фінальная песня “Беларусачка” ў выкананні Багдана Андрусішына-Данчыка

